
Kepentingan Ramadan Dalam

Memupuk Kerohanian Dan Keseimbangan Hidup

Ma’asyiral Muslimin rahimakumullah,

Rebutlah peluang masa-masa yang suci dalam bulan Ramadan untuk meningkatkan takwa kita kepada Allah s.w.t. Sempurnakan segala kewajipan. Kejarlah segala kebaikan. Sucikanlah hati-hati kita. Tinggalkan segala dosa dan kesalahan. Marilah kita mencari pengampunan Allah s.w.t. dengan penuh ikhlas dan kesungguhan. Moga-moga Allah s.w.t merahmati kita sekalian di dunia dan akhirat.

Saudara-saudara yang dikasihi sekalian,

Alhamdulillah, kita telah menjalani ibadah puasa lebih dari seminggu. Ibadah ini merupakan anugerah Allah s.w.t. yang dapat membentuk kita menjadi Muslim yang berjaya lagi cemerlang. Dengannya, kita dapat meningkatkan nilai dan kualiti ibadah puasa kita dengan menghayati maksud dan tujuannya. Setiap ibadah di dalam Islam mempunyai hikmah dan sebabnya. Lihatlah sahaja ibadah solat. Kita dapati Al-Quran menjelaskan sebabnya, seperti di dalam firman Allah s.w.t. dalam surah Taha ayat 14:

Yang bermaksud: “Sesungguhnya Akulah Allah; tiada tuhan melainkan Aku; oleh itu, sembahlah akan Daku, dan dirikanlah sembahyang untuk mengingati Daku.”
Dari ayat ini, dapat kita fahami bahawa menunaikan solat adalah untuk mengingati Allah s.w.t. Dengan mengingati Allah s.w.t., kita dapat bersyukur di atas segala nikmat-Nya.  Bagaimana pula dengan ibadah puasa di dalam bulan Ramadan?
Saudaraku sekalian,

Puasa adalah rukun agama yang mempunyai beberapa dimensi. Pertama, kita telah terbiasa makan dan minum jika kita berkemampuan, dalam kehidupan seharian kita. Kerana itu, kita kurang menghargai nikmat yang sangat asas ini, kerana kita sering mendapatnya. 
Apabila kita berhenti makan dan minum, kita mula memahami makna nikmat tersebut, dan kita akan menjadi sangat bersyukur kepada Allah s.w.t. Di dalam erti kata lain, apabila kita menghentikan cara menjalani kehidupan seperti biasa, kita mula memahami maksud kehidupan itu sendiri.
Sebagai manusia yang sering lupa, terutama untuk bersyukur kepada Allah s.w.t. di atas segala nikmatnya, ibadah puasa menjadikan kita untuk mengingati dan menyedari besarnya anugerah Allah s.w.t. kepada kita sekalian. 
Saudaraku sekalian,

Lihatlah keseimbangan di dalam kehidupan yang diajarkan Islam. Hayatilah keseimbangan ini. Islam mengajak umatnya untuk keluar mencari limpahan kurnia Allah s.w.t kepada manusia. Bahkan, Al-Quran mengingatkan bagi mereka yang ingin menyangkal kita dari limpah kurnia yang Allah telah berikan kepada kita, dengan firman Allah s.w.t. di dalam Surah Al-A’raaf ayat 32:

Yang bermaksud: “Siapakah yang melarang perhiasan yang Allah s.w.t. telah berikan bagi hamba-hamba-Nya dan rezeki yang baik-baik.” 

Dengan kata lain, tidak sepatutnya bagi manusia untuk berpaling sepenuhnya dari segala kurniaan Allah s.w.t kepada kita. Bahkan, dengan mendapatkan kurniaan Tuhan, kita dapat menghargai dengan sepenuhnya, betapa Pemurah, Belas kasihan, betapa Berkuasa, Bijak dan Pengasihnya Allah s.w.t. 

Sebaliknya, jika kita tidak memanfaatkan segala kelebihan ini, bererti kita melemahkan kemampuan untuk menjalin hubungan yang sebenar-benarnya dengan Allah s.w.t., kerana kita mungkin tidak dapat menghargai sepenuhnya kewajipan bersyukur kepada-Nya.

Saudara-saudara yang dikasihi sekalian,
Kedua, berpuasa merupakan latihan kerohanian yang dapat merubah diri kita sepenuhnya. Ia melahirkan keimanan yang ikhlas. Keimanan yang dapat merubah hati kita untuk tunduk kepada Allah s.w.t. Baginda Nabi s.a.w. diriwayatkan sentiasa mengingati Allah s.w.t. dengan doanya:   

Ertinya: “Wahai Tuhan yang membolak-balikkan hati, kekalkan hatiku di atas jalan agama-Mu.” Hadith riwayat Imam Tirmidzi.
Apabila kita berpuasa, kita meletakkan diri kita di dalam keadaan penuh keperluan, dan kita menyeru Tuhan untuk berada dekat dengan kita. Ingatlah apa yang Allah s.w.t. sebutkan di dalam surah Al-Baqarah ayat 186:

Yang bermaksud: “Dan apabila hamba-hambaKu bertanya kepadamu mengenai Aku maka (beritahu kepada mereka): sesungguhnya Aku (Allah) sentiasa hampir (kepada mereka); Aku perkenankan permohonan orang yang berdoa apabila ia berdoa kepadaKu.” 
Dengan berpuasa juga, kita akan mengaturkan nafsu dan ego kita untuk menjalani pengurangan atau istilahnya ‘diet’ kerohanian. Kita bukan melangsingkan dan merampingkan tubuh badan jasmani, tetapi melangsingkan nafsu, emosi dan ego kita. Setiap tahun, kita akan bertemu madrasah Ramadan ini untuk melatih diri menjalani ‘diet kerohanian’ ini. ‘Diet’ ini dapat menempatkan kerohanian kita di tempat yang sesuai untuk diperhalusi dan diperbaiki.

Ketiga, berpuasa dengan penuh khusyu’ dan rendah diri akan menghapuskan dari hati kita segala perkara dan sifat yang buruk, segala godaan, fikiran dan prasangka yang tidak baik. Firman Allah s.w.t. di dalam Surah Al-Muddatthir ayat 5:

Yang bermaksud: “Dan segala kejahatan, maka hendaklah kamu jauhi.” 
Namun, Islam tidak memerintahkan kita menghancurkan nafsu dan membuang segala ego kemanusiaan. Tetapi Islam bertujuan memperbaiki nafsu, memperbaiki ego  dalam proses memperbaiki diri manusia. 
Maka inilah sebabnya mengapa Nabi Muhammad s.a.w. pernah melarang sahabat Baginda dari berpuasa sepanjang hari, atau solat sepanjang malam dan tidak tidur, atau dari mengelakkan perkahwinan. Maka, Islam adalah agama yang tidak mengajak kepada pemusnahan diri, tetapi sebaliknya, kepada pembaikan diri. 

Saudaraku sekalian,

Di dalam hubungan kemanusiaan pula, Ramadan adalah bulan rahmah yang mengajak kita menjalinkan silaturrahim sesama kita. Kembalilah kepada ibu dan ayah kita, bertemulah keluarga kita. Ziarahilah dan tunjuklah kemesraan dan kasih sayang. Maafkan mereka, dan meminta mereka untuk memaafkan kita. Jika ada di kalangan mereka yang telah kembali ke rahmatullah, maka berdoalah bagi mereka selama bulan ini.
Saudara-saudara sekalian,

Kesimpulannya, Ramadan adalah peluang bagi kita untuk memperbaiki diri kita sendiri, dan mudah-mudahan, kita dapat membina keseimbangan hidup. Kehidupan yang berjaya, dan berlandaskan kebenaran, serta pada masa yang sama, dapat membimbing dan membentuk masyarakat yang hidup dengan berjaya dan benar. 
Ini akan menjadi salah satu hadiah yang paling berharga yang dapat diberikan oleh masyarakat Islam kepada dunia moden, kerana dunia moden dalam semua kemajuannya, dan dalam kemewahan materialnya, menjalani kehidupan yang tidak seimbang. 
Ibadah di bulan Ramadan memupuk sifat keseimbangan ini yang akan membawa kejayaan bagi kita di dunia dan akhirat. Semoga kita dapat menghayati maksud dan pengertian Ramadan ini dengan sebaik-baiknya. Semoga nilai ibadah kita bertambah di sisi Allah s.w.t. dan kita diterima di sisi-Nya. Ameen.

